
TWOUS ZOUTI POU ÒGANIZASYON KOMINOTÈ 

PATI A - Entwodiksyon 
Nou ofri twous zouti sa a nan kad efò n ap fè san pran souf pou ba ou konpetans ak resous debaz ki 
nesesè pou genyen plis bagay pou w di nan politik ki afekte kominote ou yo. Antan yon inisyativ 
nouvo Depatman Sèvis Òganizasyon Kominotè ak Elektè, ki nan Biwo Defansè Pèp la, twous zouti sa 
a ofri chak Nouyòkè apa ak gwoup kominotè yo yon pi bon fason pou konprann kijan gouvènman Vil 
Nouyòk la fonksyone, kisa ou kapab fè pou fè gouvènman an vin pi dinamik, ak fason ou kapab ede fè 
Nouyòk vin yon pi bon Vil. Efò òganizasyon moun tankou w se efò ki pi enpòtan pou pwosesis sa a. 
 
Kè òganizasyon kominote a chita nan moun k ap travay ansanm pou rezoud pwoblèm ki afekte lavi 
toulejou yo ak pou ranfòse pouvwa kominote yo. Alabaz, òganizasyon kominotè vle di: 
 

1) patisipasyon kominote a nan idantifikasyon pwoblèm yo ak nan pwosesis pou rezoud pwoblèm 
sa yo; 
 

2) abòde dirèkteman, epi diskite lè li nesesè, relasyon ak pouvwa a ki egziste kounye a pa moun ki 
afekte nan politik ak estrikti pouvwa a. 

 
Twous zouti sa a ofri yon rezime sou fason gouvènman Vil Nouyòk la fonksyone. Genyen tou zouti 
òganizasyon ak etap mezi ke chak moun endividyèlman ak gwoup yo kapab pran pou defann chanjman 
efikas politik pandan y ap bati pouvwa kominote yo.   
 
Sa a se premye tranch Twous Zouti Òganizasyon an: nou pral ajoute plis lòt nan pwochen mwa yo. 
 
Kominote yo ap anmezi pou jwe yon wòl pi serye nan lavi Vil la sèlman lè yo monte vwa tout 
Nouyòkè yo ak lè yo ranfòse efò pou òganizasyon ki deja la yo. Nou swete ou pral itilize twous zouti 
sa a pou ede ou fè sa reyalize. 

PATI B – Enstitisyon ki Genyen Enpak sou Lavi Nou  

 
Seksyon 1: Kijan Gouvènman Vil Nouyòk la Fonksyone - Yon Rezime 

 
Gouvènman Vil Nouyòk la responsab anpil aspè lavi a, ikonpri edikasyon piblik, bibliyotèk yo, sekirite 
piblik, sant lwazi yo, enstalasyon sanitè, apwovizyònman dlo, ak sèvis asistans sosyal 8.3 milyon 
Nouyòkè yo. Li genyen pi gwo bidjè minisipal Ozetazini pou yon montan ki depase 60 milya dola pou 
egzèsis fiskal sa a. 

 
Li enpòtan pou konnen kijan gouvènman Vil Nouyòk la fonksyone pou kapab idantifye ki kote pou 
adrese pwoblèm kominote ou ak kimoun ki genyen pouvwa pou satisfè demann ou. Men yon rezime 
fonksyon yo, pouvwa ofisyèl ki eli yo, biwo minisipal yo, ak Konsèy Kominotè yo, ansanm ak 
pwosesis lejislatif Vil la. 

 
 

1) Kimoun ki Reprezante Ou  
  

Gouvènman Vil Nouyòk òganize dapre Konstitisyon Vil la <Ajoute Lyen an Isit la – 
www.nyc/gov/html/charter/downloads/pdf/citycharter2004/pdf > ki mete Majistra a kòm direktè 
jeneral, epi Konsèy Minisipal Vil la kòm kò lejislatif la. Li defini otorite chak ofisyèl oswa enstitisyon 
ak relasyon yo genyen ant yo. Nouyòkè yo eli Majistra a, Kontwolè Finans la, Defansè Pèp la, 
Prezidan Minisipalite yo ak Pwokirè Distri chak minisipalite. Ofisyèl sa yo responsab ansanm pou 
sipèvize gouvènman Vil la dirèkteman oswa pa lentèmedyè moun yo deziyen.  

 
Majistra a se direktè jeneral Vil Nouyòk la. Majistra a nonmen pifò moun ki alatèt biwo Vil la, konsèy 
ak komisyon yo, pafwa dapre konsèy ak konsantman Konsèy Minisipal la. Majistra a responsab pou 
efikasite ak onètete operasyon gouvènman Vil la, li pwopoze bidjè Vil la, epitou li genyen pouvwa pou 
apwouve oswa pou mete veto sou tout pwojè-lwa Konsèy Minisipal la pwopoze. Majistra a eli chak 
katran. 

 
Defansè Pèp la jwe yon gwo wòl sipèvizyon nan gouvènman Vil la. Defansè a kapab resevwa, revize 
ak okipe plent endividyèl yo, plent ki fèt souvan ak plent onivo tout vil la sou pwogram ak sèvis vil la 
epi fè pwopozisyon pou amelyore yo. Defansè Pèp la se premye moun ki nan liy pou ranplase Majistra 
a si Majistra kite pòs li. Defansè Pèp la patisipe nan diskisyon Konsèy Minisipal Vil la, men li pa yon 
manm ki kapab vote, li kapab entwodui lejislasyon nan Konsèy Minisipal Vil la, epitou li se yon manm 
dedwa nan tout komite Konsèy Minisipal Vil la. Defansè Pèp la kapab òganize odyans piblik tou sou 
nenpòt zafè ki nan jiridiksyon li ak responsablite li yo. Defansè Pèp la syeje nan plizyè komite ak 
konsèy: Komite Odit Vil la, Sistèm Retrèt Aplwaye Vil Nouyòk, Konsèy Konsiltatif Endepandan Biwo 
Bidjè, Komisyon Asistans Elektè, Komisyon pou Enfòmasyon Piblik ak Kominikasyon, ak lòt. 
Defansè Pèp la eli chak katran. 
 
 
Kontwolè Finansye Vil la se direktè fiskal anchèf Vil la.  Li se konseye finansye pou fon pansyon 
piblik tou. Kontwolè finansye a fè odit biwo Vil la, li konseye Majistra a ak Konsèy Minisipal la sou 
sitiyasyon finansye Vil la, epitou li fè rekòmandasyon, kòmantè, ak kritik konsènan operasyon yo, 
politik fiskal ak tranzaksyon finansye Vil la. Kontwolè a syeje tou nan plizyè komite ak konsèy epi li 
nonmen manm komite ak konsèy yo: Komite Odit Vil la, Konsèy Konsiltatif Endepandan Biwo Bidjè, 
Komite sou Règleman Akizisyon, Komite Revizyon Franchiz ak Konsesyon, Biwo Administrasyon 
Pewòl, ak Sosyete Devlopman Ekonomik Vil Nouyòk. Kontwolè Vil la eli chak katran. 

Konsèy Minisipal Vil la se branch lejislatif gouvènman Vil Nouyòk. Konsèy minisipal la genyen 
pouvwa pou pwopoze ak adopte lwa lokal yo, mennen ankèt sou bagay ki konsène pwopriyete, afè, ak 
gouvènman Vil la, epitou li apwouve bidjè Vil la. Pwosesis lejislatif Konsèy la diskite an detay nan 
dokiman sa a nan tit "Pou Jwenn Moun ki Nan Gouvènman an ak pou Fè Presyon sou Yo." Manm 
Konsèy Minisipal yo eli chak katran.Kèk manm Konsèy la gen manda dezan pou pèmèt re-dekoupaj 
sikonskripsyon elektoral.  Sa pèmèt pou yo refè distri Konsèy la atan pandan y ap kontinye fè eleksyon 
Konsèy la nan menm sik katran menm jan ak eleksyon yo onivo tout vil la ak minisipalite a. 
 
 
Prezidan Minisipalite yo travay avèk Majistra a ak lòt ofisyèl Vil la nan enterè pèp minisipalite pa yo. 
Prezidan Minisipalite yo nonmen manm konsèy kominotè yo, epitou yo travay pou ankouraje byennèt 
alontèm minisipalite yo. Yo kapab mande pou entwodui lejislasyon nan Konsèy la.Pou yon moun 
kalifye pou li syeje kòm Prezidan Minisipalite, moun nan dwe yon rezidan minisipalite sa. Prezidan 
Minisipalite yo eli chak katran. 

 
Pwokirè Distri yo ki nan chak minisipalite mennen ankèt epitou yo pouswiv konduit kriminèl nan 
konte kote yo okipe pòs yo. Yo eli pou manda katran. 

 
Genyen 59 Konsèy Kominotè nan tout senk (5) minisipalite yo. Chak konsèy genyen 50 manm ki pa 
touche salè. Se Prezidan Minisipalite a ki nonmen manm yo avèk rekòmandasyon manm Konsèy 
minisipal la. Konsèy Kominotè yo bay konsèy sou pwoblèm itilizasyon tè ak zonaj, planifikasyon 
kominotè, pwosesis bidjè vil la, ak kowòdinasyon sèvis vil la pou kominote a. Nenpòt moun k ap viv 
nan zòn konsèy la oswa ki gen yon "biznis, enterè pwofesyonèl oswa lòt enterè enpòtan," moun sa a 
kalifye pou syeje nan Konsèy Kominotè sa a. Chak konsèy anboche yon Direktè Distri ak lòt 
anplwaye. 

 
Ou kapab jwenn enfòmasyon pou kontakte tout moun ki reprezante ou nan gouvènman Vil Nouyòk nan 
sit wèb: http://gis.nyc.gov/doitt/nycitymap/  Antre adrès ou epi endike ki enfòmasyon w ap chèche. 

 
[Adapte apatide Komisyon 2009 pou Asistans Elektè Vil Nouyòk,   
http://www.nyc.gov/html/vac/downloads/pdf/vac_electeds_guide2009.pdf ] 

 
 

2) Fason yo Fè Lwa yo nan Vil Nouyòk 
 

Konsèy Minisipal la pase lwa ki gouvène Vil la. Nenpòt Manm Konsèy la, Majistra a ak Defansè Pèp 
la kapab depoze lejislasyon ki pwopoze a nan biwo Prezidan Konsèy la. Yo entwodui yon pwojè-lwa 
nan Konsèy la pandan yon Reyinyon Ofisyèl (reyinyon tout Konsèy la ki pwograme regilyèman), epi 
yo refere pwojè-lwa a ba komite konsèy apwopriye yo pou konsiderasyon. Depi yo entwodui pwojè-
lwa a, yo rele li yon Entwodiksyon (Introduction) ( "Intro " oswa "Int "), epi yo ba li yon nimewo.   
 
Nenpòt lwa Konsèy la adopte oblije an konfòmite avèk lwa Eta Nouyòk ak lwa federal ki anvigè yo.  
Angwo, Konsèy la pa kapab pase yon lwa ki ale kont lwa Eta Nouyòk oswa kont lwa federal, epi 
otorite lejislatif Konsèy la limite a Vil Nouyòk. 
 
Prezidan komite a deside si pou òganize yon odyans piblik pou tande temwayaj sou kesyon an. Si 
prezidan an mande pou genyen yon vòt sou mezi a, yon majorite manm komite a dwe vote anfavè mezi 
a pou li kapab pase. Si prezidan an chwazi pou pa òganize yon odyans, oswa pou pa mande pou 
genyen yon vòt, pwojè-lwa a kapab rete la nèt san yo pa pran mezi sou li.  Sipòtè yon pwojè-lwa 

kapab, omwen 60 jou apre entwodiksyon pwojè-lwa a, mande pou prezidan an pwograme yon 
reyinyon komite pou konsidere pwojè-lwa a.  Answit, prezidan an dwe pwograme yon reyinyon anvan 
60 jou fin pase apre demann lan.  Nan reyinyon an, komite a kapab swa vote sou pwojè-lwa a oswa 
pwograme yon odyans anvan 30 jou fin pase.  Nan odyans lan, yo kapab fè yon vòt.  Si yo pa fè yon 
vòt epi sipòtè a pa pran lòt mezi pandan 45 jou, sipòtè a pa kapab pwopoze ankò yon konsiderasyon 
imedyat pwojè-lwa a. 
 
Komite yo nan Konsèy Minisipal la fè odyans piblik sou kesyon bidjè yo, sou lejislasyon ki pwopoze 
yo ak sou lòt pwen. Nenpòt moun kapab bay temwayaj, menmsi pwosesis pou enskri pou bay 
temwayaj la pa menm pou chak odyans. Kontakte prezidan komite a pou jwenn detay: sou ki dat limit 
ou kapab genyen; èske ou enskri ou davans oswa lè ou ale nan odyans lan? Si ou soumèt yon 
deklarasyon alekri, asire ou genyen ase kopi pou tout manm komite a yo.  
 
Depi yon pwojè-lwa pase nan komite a, yo voye li ba tout konsèy la pou plis deba ak yon vòt final. Si 
yon majorite manm (omwen 26 manm sou 51) adopte pwojè-lwa a, y ap voye pwojè-lwa a ba majistra 
a ki kapab siyen li oswa mete veto sou li. Si majistra a siyen pwojè-lwa a, li vin yon lwa lokal 
imedyatman , epi li antre nan Konstitisyon oswa nan Kòd Administratif Vil la. Tan pou yon nouvo lwa 
vin anvigè ap varye. Si majistra a mete veto sou pwojè-lwa a, li dwe retounen pwojè-lwa a ba Sekretè 
Minisipal la ansanm avèk objeksyon li yo, epi pwojè-lwa a retounen nan Konsèy la nan pwochen 
Reyinyon Ofisyèl la. Konsèy minisipal la genyen 30 jou pou anile veto majistra a avèk yon majorite 
de-tyè (omwen 34 manm). Nan ka sa a, pwojè-lwa a vin yon lwa lokal. Si majistra a pa siyen pwojè-
lwa a oswa si li pa mete veto sou pwojè-lwa a nan 30 jou apre li fin resevwa li nan men Konsèy la, 
pwojè-lwa a konsidere kòm yon pwojè-lwa ki apwouve. 
 

 
Resous pou jwenn plis enfòmasyon:  
(1) Sit wèb Konsèy Minisipal la se: http://council.nyc.gov/html/about/legislative.shtml 
(2) Gotham Gazette’s City Government, How a Bill Becomes a Law (Kijan yon Pwojè-Lwa Vin yon 
Lwa): http://www.gothamgazette.com/city/bill.php 

 
 

3) Biwo, Depatman Ak Komisyon Vil la 
 

Genyen 100 biwo, depatman ak komisyon ki fè pati gouvènman Vil Nouyòk. Ou kapab jwenn yon lis 
konplè sou sit wèb Vil Nouyòk - http://www.nyc.gov 
 
Majistra a nonmen moun ki alatèt biwo yo, depatman yo ak komisyon yo. Kèk nominasyon fèt pou 
jwenn apwobasyon Konsèy Minisipal la. Ou kapab tcheke sit wèb biwo a oswa depatman an pou 
jwenn detay sa yo, oswa ou kapab mande manm Konsèy Minisipal la pou pran enfòmasyon yo pou ou. 

 
Sipèvizyon biwo sa yo se sitou responsablite Defansè Pèp la. Men, Konsèy Minisipal la genyen otorite 
pou fè sipèvizyon tou, epitou sipèvizyon fiskal Vil la se reponsablite prensipal Kontwolè a. Se 
responsablite Defansè Pèp la pou kontwole fason yo bay sèvis yo, pou okipe plent piblik la, epitou pou 
ede rezoud pwoblèm ki annatant yo. Defansè Pèp la se obsèvatè pou moun k ap viv nan Vil Nouyòk yo 
pou ede asire Vil la satisfè bezwen popilasyon li an. Yon pati nan travay sa a fèt nan rechèch 
endepandan biwo Defansè Pèp la, epi lòt pati a fèt poutèt Nouyòkè yo soulve pwoblèm yo. Sa vle di, 
sipèvizyon se travay tout moun k ap viv nan Vil la. 

 
Nan pwochen mwa yo, nou pral ajoute enfòmasyon sou pwosesis bidjè Vil Nouyòk, ansanm ak kesyon 
itilizasyon teren ak zonaj, ak lòt pwen tou. 

Seksyon 2: Lòt Enstitisyon Lokal yo Ak Sant Pouvwa yo 

 
Enstitisyon ak estrikti gouvènman Vil Nouyòk kapab atake anpil nan pwoblèm kominote a ap fè fas. 
Men, gouvènman lokal la pa kapab toujou abòde pwoblèm ou yo. Ou ta dwe idantifye enstitisyon lokal 
ki genyen yon enpak sou kominote ou, epi ki ta kapab jwe yon wòl enpòtan nan rezoud kesyon ak 
pwoblèm yo. 

 
Genyen anpil enstitisyon konsa nan tout senk (5) minisipalite yo. Kèk nan enstitisyon sa yo se onivo 
tout Vil la, alòske sèten lòt espesifik pou kominote a: biznis katye, gwo sosyete, gwo òganizasyon ki-
pa-pou-fè-pwofi ak enstitisyon relijye yo.  

 
Alòske biznis prive yo, sosyete yo, òganizasyon ki-pa-pou-fè-pwofi yo ak enstitisyon relijye yo fèt pou 
konfòme yo avèk lwa ak règleman ki aplike sou aktivite yo, anjeneral yo kapab chanje pwòp règleman 
ak aksyon pa yo san yo pa pase nan menm pwosesis ak biwo gouvènman yo. Yo genyen pwòp 
pwosesis entèn yo pou yo respekte, men kèk nan apwòch ak taktik pou fè presyon sou gouvènman an 
kapab itil lè yo aplike sou enstitisyon sa yo tou. 

 
Yo kapab vize sipè-makèt lokal la pou aplike mezi ki pa nuizib pou anviwònman an pou diminye dechè 
pwodui oswa pou limite itilizasyon sache plastik. Yo kapab fè biznis ak sosyete lokal yo pran 
responsablite yo si yo angaje nan pratik abi oswa nan pratik diskriminasyon ki genyen efè negatif sou 
manm kominote a ak sou konsomatè yo.  

 
Menm jan tou, gwo enstitisyon ki-pa-pou-fè-pwofi yo se sant pouvwa nan kominote a. Souvan yo 
genyen yon gwoup sipòtè oswa patizan ki fò. Genyen diferan kalite enstitisyon ki-pa-pou-fè-pwofi 
tankou, men se pa sa sèlman, kolèj ak inivèsite yo, lopital yo ak lòt òganizasyon ki anrapò ak sante, 
òganizasyon charite yo, sèvis dirèk ak sipò, epitou divès kalite gwoup kominotè.  

 
Enstitisyon lokal yo pa toujou genyen pouvwa pou pran desizyon yo oswa pou mete anplas chanjman 
gwoup ou an ap chèche yo. Men yo kapab nan yon pozisyon pou enfliyanse moun ki genyen pouvwa a 
epi poutèt sa, ou dwe egzamine posiblite pou kreye sipò ki sot bòkote yo oswa patisipasyon aktif pa yo 
nan efò ou yo. 

 
Enstitisyon relijye yo jwe souvan yon wòl puisan nan lavi yon kominote, epi nan kèk zòn kapab 
genyen plizyè enstitisyon relijye diferan. Paske relasyon yon moun ak enstitisyon relijye li se yon 
relasyon ki trè pèsonèl e souvan yon lyen ki trè fò, ou bezwen devlope koneksyon avèk manm tèl 
kongregasyon anvan ou vanse nan nenpòt kanpay k ap defye sant relijye sa a. Si ou fè yon koneksyon 
andedan sa kapab pwouve li enpòtan pou siksè sa w ap fè a. 

 

Epitou, ou ta dwe konsidere enstitisyon relijye ki nan kominote w la kòm yon baz sipò ki posib. 
Answit, kesyon an se kijan pou pi byen jwenn patisipasyon aktif enstitisyon sa yo.  

Seksyon 3: Pou Fè Tande Vwa Ou 

 
Paske Vil Nouyòk tèlman gran, epi estrikti administrasyon li an tèlman konplèks, asire pou yo tande 
vwa ou ka parèt tankou yon defi ki pa kapab metrize - men li pa enposib.  

 
Genyen plizyè bagay pou konsidere: 

 
• Ki enkyetid oswa pwoblèm ou vle pou yo tande a? 

 
• Ki pati gouvènman an oswa enstitisyon ki pa fè pati gouvènman ki gen pou wè avèk pwoblèm 

ou an? 
 

• Èske ou vle pou yo tande vwa ou kòm yon moun oswa kòm pati yon pi gwo gwoup oswa 
òganizasyon?  

 
• Èske genyen ijans nan enkyetid ou an, oswa èske se yon bagay ou kapab abòde apre yon peryòd 

tan? 
 

Genyen omwen 2 resous ki kapab ede ou konnen ki enstitisyon Vil la ou bezwen fè fas avèk li: 
 

1. 311 se sit wèb ak nimewo telefòn Vil Nouyòk pou enfòmasyon ak sèvis ki pa ijan yo. Nenpòt 
moun kapab konpoze 311 oswa ale nan sit wèb la nan http://www.nyc.gov/apps/311/ epitou 
ou ta dwe anmezi pou jwenn aksè rapid nan tout sèvis ak lòt enfòmasyon gouvènman Vil 
Nouyòk. Ou kapab rapòte pwoblèm ak fè demann sèvis tou. Sèvis sa a itil sitou si pwoblèm ou 
an pa twò konplèks, epitou si li kapab rezoud vit. 

 
2. Genyen anpil enfòmasyon sou sit wèb gouvènman Vil Nouyòk la, ikonpri yon lis konplè 100 

depatman, ajans ak lòt biwo Vil la: http://www.nyc.gov. Genyen yon ti deskripsyon chak biwo, 
epitou ou kapab konekte nan depatman oswa biwo ou vle a pou konnen plis enfòmasyon sou li. 

 
 

1) Pou Jwenn Moun ki Nan Gouvènman an ak pou Fè Presyon sou Yo   
 

Konsèy Minisipal - http://council.nyc.gov 
Genyen 51 manm Konsèy Minisipal Vil Nouyòk. Se elektè distri yo reprezante a ki eli yo. Chak manm 
konsèy la genyen omwen yon biwo nan distri yo, ak yon biwo nan 250 Broadway, anfas Lameri a. 
Reyinyon Ofisyèl Konsèy Minisipal la (reyinyon tout Konsèy Minisipal la) fèt de (2) fwa pa mwa nan 
Lameri a.  Reyinyon Konsèy la ak odyans komite yo fèt nan Lameri a.  Manm Konsèy Minisipal yo 
syeje nan omwen 3 nan komite pèmanan, sou-komite, komite espesyalize ak nan tab wond yo. Komite 
sa yo òganize premye diskisyon yo sou lejislasyon ki pwopoze epitou yo resevwa kòmantè piblik la ak 
lòt pati gouvènman an.  
 
Konsèy Minisipal la eli Prezidan li, answit yo eli manm Komite pou Règ, Privilèj ak Eleksyon. Komite 
sa a rekòmande ki manm Konsèy Minisipal la k ap syeje nan divès komite yo, epi tout Konsèy 
minisipal la apwouve rekòmandasyon sa yo. Konsèy Minisipal la eli prezidan komite pwovizwa yo. 
Tout Manm Konsèy la syeje nan plizyè nan 37 komite ak sou-komite yo. Komite yo kapab genyen 
reyinyon regilye, epitou yo kapab òganize odyans piblik sou lejislasyon ki annatant. Odyans sa yo se 
yon opòtinite enpòtan pou fè tande vwa ou! Sit wèb Konsèy minisipal la genyen yon lis manm Konsèy 
la avèk lyen ki mennen nan sit wèb yo. Sit wèb la genyen tou yon lis komite Konsèy la ak moun k ap 
syeje nan yo. 

Ofisyèl Eli Onivo Vil la 

      Majistra a - http://www.nyc.gov 
      Defansè Pèp la - http://pubadvocate.nyc.gov 
      Kontwolè Finansye a - http://www.comptroller.nyc.gov 
 

Si ou asire nenpòt nan ofisyèl minisipal sa yo tande vwa ou sa vle di ou itilize divès kalite fason pou 
bay mesaj la. Rele biwo yo, fakse biwo yo, voye imèl ak lèt nan biwo yo se tout mwayen ou ta dwe 
itilize. Men pa rete la. Mande manm Konsèy minisipal la pou ede ou bay mesaj ou. Fè mesaj la vin 
piblik lè ou voye li nan medya enfòmasyon yo. Lè li apwopriye, òganize yon aktivite piblik – pa 
egzanp, veye oswa rasanbleman – devan Lameri oswa Bilding minisipal la. Montre ou kreyatif, epitou 
li enpòtan pou fè tande mesaj ou, pa lage sa! 

 
 

2) Lòt Moun Pou Kontakte 
 

Prezidan Minisipalite yo 
Pa lentèmedyè sit wèb Vil Nouyòk (http://www.nyc.gov) ou kapab ale nan sit wèb chak nan 5 
Prezidan Minisipalite yo, k ap ba ou enfòmasyon pou kontakte yo. 

 
Konsèy Kominotè yo 
Chak nan 59 Konsèy Kominotè ki toupatou nan Vil Nouyòk genyen pwòp biwo yo. Pou jwenn detay 
sou Konsèy Kominotè ki nan katye ou, ale nan sit wèb: 
http://www.nyc.gov/html/cau/html/cb/main.shtml 

 
Chak Konsèy Kominotè reyini yon fwa chak mwa. Reyinyon sa yo lib pou piblik la. Epitou, yon 
pòsyon reyinyon an rezève pou tande vwa manm piblik la. Konsèy yo òganize odyans piblik sou divès 
kalite kesyon, pou bay moun ki nan kominote a opòtinite pou eksprime pwendvi yo. Konsèy Kominotè 
yo genyen tou komite kote gen travay k ap fèt sou kesyon espesifik yo. Chak Konsèy Kominotè mete 
anplas komite li yo ak pwosedi li vle itilize yo, men toupatou nan Vil la, moun ki pa manm Konsèy 
Kominotè a kapab aplike pou antre nan yon komite. 
 
Biwo, Depatman ak Komisyon Vil la 
Genyen 100 diferan biwo, depatman ak komisyon, epi yo tout jwe yon wòl nan lavi Vil Nouyòk. Ou 
kapab jwenn yo nan sit wèb: 
http://www.nyc.gov/portal/site/nycgov/menuitem.92ac74f3d803f4fd6bce0ed101c789a0/ 
 
Chak biwo, depatman ak komisyon genyen pwòp biwo pa li - pafwa plis pase yon biwo - avèk diferan 
nivo rekritman ak konpleksite òganizasyonèl. W ap bezwen fè kèk rechèch pou konnen kichòy sou 
biwo espesifik ou vle kontakte a. Pa egzanp, moun ki alatèt biwo a oswa depatman an, èske li òganize 
odyans piblik, ki pi bon fason pou asire yo tande vwa ou? Kèlkeswa dimansyon oswa konpleksite biwo 
a, depatman an oswa komisyon an, yo tout se enstitisyon piblik, epitou ou pa ta dwe timid pou 
kontakte yo oswa pou fè presyon sou yo lè li nesesè. 

 
 

3) Enstitisyon ki pa Fè Pati Gouvènman ki Nan Kominote Ou 
 

Li pa posib pou endike tout enstitisyon ak òganizasyon ki nan Vil Nouyòk. W ap gen pou fè rechèch 
pou jwenn enfòmasyon w ap bezwen yo. Li toujou bon pou eseye chèche non yon moun espesifik: 
Direktè Jeneral la oswa Prezidan an, ofisye Lyezon Kominotè a, elatriye. Menmsi ou pa konnen moun 
sa a pèsonèlman, li pi bon pou fè kontak avèk yon moun, men pa avèk yon enstitisyon anonim. 

4) Pou Deside Ki Zouti pou Itilize 

 
Men plizyè bagay pou konsidere lè w ap deside fason pou soulve pwoblèm ou: 

 
1. Èske ou vle pou yo tande vwa ou kòm yon moun, oswa kòm yon gwoup? 

 
2. Èske li enpòtan pou jwenn yon repons, oswa èske li pi enteresan pou bay yon mesaj? 
 
3. Èske genyen pwoblèm kalandriye? Èske kesyon ou vle soulve a bezwen atansyon imedyat 

oswa èske sa akseptab si li pran plis tan pou jwenn yon repons? 
 

4. Èske oumenm oswa yon lòt moun nan gwoup ou an te deja eseye fè kontak avèk ofisyèl eli a 
oswa biwo a, epitou si se sa, èske moun nan oswa gwoup la te jwenn yon repons? 
 

5. Èske ou amnezi pou itilize zouti a avèk siksè (gade anba a) pou bay mesaj ou an? 
 
6. Èske itilizasyon zouti sa a kapab ede ou fè travay preparasyon pou itilize lòt zouti pandan w ap 

fè efò ou yo? 
 
7. Èske zouti sa a se yon bagay lòt moun kapab itilize tou, oswa èske zouti a ap bezwen 

antrènman oswa asistans pou lòt moun ki vle patisipe yo? 
 
8. Èske ou genyen yon plan suivi, ki ta kapab gen ladan itilizasyon yon lòt zouti? 

 
 

5) Zouti Espesifik 
 

Men yon ti rezime kèk nan zouti ou kapab itilize pou fè tande vwa ou, swa kòm yon moun oswa kòm 
yon gwoup. Zouti sa yo pa endike nan lis la an priyorite oswa selon lòd enpòtans yo. Yo tout kapab itil 
ak efikas, epitou nan anpil sikonstans, pi bon apwòch la gen pou wè ak itilizasyon plis pase youn. 

 
• bay temwayaj nan odyans piblik yo oswa nan reyinyon komite yo. 
• pran yon randevou pou rankontre avèk reprezantan eli oswa moun ki alatèt yon biwo. 
• kominikasyon ekri: 

o lèt – lèt ki ekri endividyèlman gen plis pwa 
o kat postal 
o faks 
o imèl 

• soumisyon petisyon ki siyen. 
• jou (oswa jou yo) pou telefòne biwo ki apwopriye a. 
• aktivite piblik: veye, pikèt, mach, rasanbleman, dezobeyisans sivil san vyolans, teyat lari ak lòt 

kalite evènman piblik. 
• travay medya:  

o lèt pou voye ba redaktè anchèf la 
o kolaborasyon espesyal ak/oswa atik sou opinyon 
o repòtaj yon evènman oswa aktivite gwoup ou 

PATI C – ÒGANIZE POU CHANJMAN 

 
      Seksyon 1: Pouvwa nan Kantite: Ranfòse ak Devlope Gwoup Kominotè yo 
 

1) Èske genyen yon gwoup ou kapab antre ladan ki deja ap travay sou kesyon ou lan oswa ki nan 
kominote ou la? 

 
Anvan ou kòmanse yon nouvo gwoup, verifye kisa ki la deja. Vil Nouyòk genyen anpil santèn 
òganizasyon kominotè k ap travay sou anpil kesyon. Genyen gwoup ki konsantre sou bezwen katye 
espesifik, gwoup ki okipe pwoblèm espesifik, gwoup k ap travay toupatou nan tout yon minisipalite 
oswa nan tout Vil la. Kèk gwoup egziste pou yon tan kout epi yo kraze depi yo reyalize objektif yo. 
Kèk lòt gwoup ap travay pandan plizyè ane pou jere enkyetid, kesyon ak pwoblèm ki prezante nan lavi 
kominote yo. 

 
Si ou deja konnen kichòy sou yon gwoup k ap travay sou kesyon ou lan, tcheke yo. Yo ta gendwa gen 
yon sit wèb ki kapab ba ou anpil enfòmasyon sou sa y ap fè ak kijan yo fè li. Ou kapab toujou rele epi 
pale avèk yon moun, epitou si gwoup la gen yon biwo, ou kapab pètèt pran yon randevou pou diskite 
sou bagay yo anpèsòn.  

 
Si ou deside fòme yon nouvo gwoup, men kèk bagay ou ta dwe konsidere pou kòmanse. 

 
 

2) Fòmasyon yon Nouvo Gwoup 
 

Premye etap la se reyini ansanm yon ti kantite moun ki pataje enterè w nan fòmasyon yon nouvo 
gwoup. Pi souvan moun sa yo se moun ou konnen deja, epi kèk nan yo ta ka mennen lòt moun nan 
diskisyon an. 
 
 
a) Ki Kalite Gwoup Ou Vle? 

 
Genyen anpil varyasyon sou sa gwoup ou an ta ka sanble. Si ou reponn kesyon sa yo sa ap ede ou 
deside ki kalite gwoup pou fòme: 

 
• Èske objektif la se pou travay sou yon pwoblèm oswa enkyetid espesifik, epi nou antann nou pou 

kraze gwoup la depi nou jwenn yon solisyon pou enkyetid la? 
 

• Èske objektif la se pou fòme yon gwoup ki pi pèmanan, yon gwoup k ap konsantre sou yon 
pwoblèm espesifik sou yon peryòd tan, men ki ta kapab pran nouvo pwoblèm yo tou lè yo prezante 
epi gwoup la ap grandi? 

 
• Èske ou vle fòme yon gwoup katye, oswa yon gwoup ki kouvri yon pi gwo zòn jeyografik? 
 
• Èske oumenm oswa lòt moun yo kapab bay nouvo gwoup la anpil tan ak enèji, oswa èske se yon 

pwojè w ap fè antre nan lòt angajman? 
 
• Èske ou te pale deja avèk moun yo sou fason pou kòmanse gwoup sa a, èske genyen moun ou 

planifye pou pale avèk yo? 

b) Ak Kisa Ou Vle Nouvo Gwoup Ou an Sanble? 

 
Men gwo bagay ou bezwen deside: 

 
a) enterè komen gwoup la 

o gwoup katye k ap konsantre sou yon pwoblèm espesifik oswa sou yon seri kesyon 
o gwoup katye k ap travay avèk yon gwoup sipòtè espesifik 
o gwoup katye ki lib pou tout moun k ap abòde divès kalite kesyon 
o gwoup onivo tout minisipalite a oswa onivo tout Vil la k ap konsantre sou yon kesyon espesifk 
o gwoup onivo minisipalite a oswa onivo tout Vil la k ap travay avèk yon gwoup sipòtè espesifk 

 
b) kalite travay gwoup la fè 

o bay presyon pou vin gen chanjman nan politik yo ak nan pratik yo 
o edikasyonèl 
o sipò 
o rechèch 

 
c) estrikti gwoup la 

o tout manm yo sèvi kòm volontè 
o ti kantite anplwaye ki touche salè, pifò manm yo sèvi kòm volontè 
o sitou anplwaye 
o kalite lidèchip/òganis k ap pran desizyon 

 
 

Kounye a ou pare pou pran yon desizyon konsènan kalite gwoup ou vle fòme a. 

Seksyon 2: Pou Kòmanse 

 
1) Jwenn moun 
Oumenm ak kèk lòt moun deside fòme yon nouvo gwoup. Ou konprann sou kisa ou vle travay epitou 
ou pran desizyon sou kalite gwoup ou vle fòme a. Kisa pou fè kounye a? 

 
Devlope gwoup òganizasyon an 
Premye etap la: konekte avèk moun ou konnen deja. Si senk (5) nan nou ap kòmanse gwoup sa a, nou 
chak pètèt konnen yon lòt moun ki ta ka enterese antre nan gwoup la. Si sa vre, ou double kantite moun 
yo imedyatman! Ta ka genyen anpil lòt moun gwoup inisyal debaz ou an kapab jwenn. Bagay prensipal 
la se pa montre ou timid: tout moun ta dwe fè yon lis moun yo konnen ki ta ka enterese antre nan 
gwoup la epitou deside yon dèle pou kontakte yo. 

 
Envite lòt moun pou yo antre nan gwoup la.  
Genyen anpil fwa kote se sèlman yon ti gwoup moun ki kapab reyalize anpil bagay. Men, an nou 
sipoze travay ou te idantifye pou gwoup ou an ap pran tan, epi travay la ap bezwen patisipasyon aktif 
anpil moun. Men kèk bagay ou kapab fè pou envite lòt moun antre nan gwoup la: 

 
o planifye yon rankont oswa yon reyinyon yon kote ki fasil pou moun yo vini 

 
o afiche avi konsènan reyinyon an sou tablo afichaj piblik ki nan sant kominotè yo, enstitisyon 

relijye yo, lavri otomatik yo (lonndri), ak lòt kote  
 
o voye avi yo nan medya enfòmasyon kominote a 
 
o distribiye depliyan pou anonse reyinyon an nan kote ki gen anpil moun – pa egzanp, si gwoup 

ou an konsantre sou kesyon edikasyon, distribiye depliyan yo nan lekòl lokal yo lè paran yo ap 
depoze ak vin chèche pitit yo. 

 
Detay enpòtan: li bon pou mande moun yo pou fè ou konnen davans si y ap vini nan reyinyon an. Èske 
genyen yon nimewo telefòn yo kapab rele oswa yon imèl yo kapab voye nòt ladan? 

 
 

2) Premye evènman piblik la 
Ou vle pou tout aktivite gwoup ou an fèt byen, men genyen yon bagay espesyal sou premye reyinyon 
oswa rankont lib la. Ou vle pou moun yo vini, epi depi yo la, ou vle pou yo fè yon eksperyans pozitif 
ak pran desizyon pou antre nan gwoup ou an. 

 
Reflechi sou sa ou vle ki pou rive a nan premye reyinyon sa a: 

 
• salye moun yo 
• prezante gwoup debaz ki te òganize rankont lan 
• fè tout moun ki vini yo prezante tèt yo 
• eksplike pou kisa w ap fòme gwoup sa a, kalite pwoblèm ou vle abòde a, bezwen 

pou gwoup sipòtè sa a rasanble ak fason ou konsidere travay gwoup la 
• eksplike nan ki aktivite ou swete moun yo patisipe 

 
Ou ta dwe gen yon oratè envite oswa montre yon film kout. Si ou fè sa, kite anpil tan pou lòt pwen ou 
vle kouvri yo tou. 

Men kèk pwen pratik pou konsidere: 
 

• fè evènman yon kote ki fasil pou moun yo vini ak jwenn 
• asire sal la konfòtab – chofe nan sezon livè, è-kondisyone nan sezon lete 
• èske ou vle sèvi manje ak rafrechisman? 
• asire ou fini reyinyon an nan lè ou te di moun yo li ta ka fini an! 
• fè ase kopi nenpòt dokiman ou vle distribiye ba moun yo: 

• pwogram reyinyon an 
• rezime rezon ki fè w ap fòme nouvo gwoup sa a 
• lide pou fason moun yo kapab patisipe 
• fèy pou siyen 
• avi pwochen aktivite a oswa reyinyon an 

 
 

Yon ti tan apre reyinyon an, gwoup debaz la ta dwe egzamine kijan bagay yo te pase: 
o èske se to patisipasyon ou te prevwa oswa swete a? 
o èske moun yo te pasyone oswa enterese ase pou vini nan pwochen reyinyon oswa 

aktivite a? 
o èske moun yo te enskri non yo pou komite oswa aktivite ou planifye yo? 
o èske ou te anmezi pou fè tout bagay ou te planifye nan premye rankont sa a? 
o èske genyen yon bagay ou ta dwe fè yon fason ki diferan? 

 
 

3) Pou moun yo toujou patisipe 
Pètèt sèl bagay ki pi enpòtan ou kapab fè pou ede asire moun yo ap toujou konsène se yon travay ki 
senp –  rele yo! Pa genyen anyen ki pi bon pase kontak dirèk avèk moun yo. Li toujou bon pou pale 
avèk moun yo anpèsòn, men telefòn nan se pwochen pi bon bagay la. 

 
Li enpòtan pou rele moun ki te patisipe yo, sitou moun ki te enskri non yo pou yon travay oswa pou 
yon komite. Fè yo konnen kòman ou te apresye patisipasyon yo, epi asire yo konnen sa k ap fèt apre 
sa. Ankouraje yo pou yo poze nenpòt kesyon oswa pou yo fè konnen enkyetid yo oswa nenpòt nouvo 
lide yo ta ka genyen. Sa vle di, se pa sèlman di yo lè ak kote pwochen reyinyon an ap fèt – fè yon 
konvèsasyon avèk yo. 

 
Sa ki enpòtan pou fè moun yo toujou konsène se fè aktivite reyèl kote yo kapab patisipe ak 
responsablite reyèl yo kapab pran. Pifò moun genyen lòt demann sou tan yo ak enèji yo: fanmi, travay, 
lekòl ak/oswa patisipasyon nan lòt òganizasyon yo. Si yon moun te montre yon enterè nan gwoup ou, 
ou bezwen jwenn fason espesifik ak pratik pou yo patisipe nan efò a. 

 
Fason sa yo kapab responsablite ki trè senp: 

o fè apèl telefonik oswa distribye depliyan pou anonse yon aktivite gwoup la 
o mande magazen lokal yo pou mete yon afich gwoup la nan lokal yo 
o antre non yo nan baz done ou 
o travay sou yon ekspedisyon depliyan pa lapòs 

 
Oswa responsablite yo kapab pi konplèks, sa ki mande plis tan oswa plis konpetans: 

o rele lòt volontè pou enskri non yo pou responsablite yo 
o travay sou detay lojistik pou pwochen aktivite piblik la 
o pran responsablite yon komite oswa gwoup espesifik 
o kowòdone travay yon gwoup volontè 

Defi a se jwenn bon ekilib ant fason pou angaje moun yo ak fason pou pa akable yo; bay moun yo tach 
yo kapab jere epitou asire yo pa annwiye; epitou mande moun yo pou yo eseye nouvo bagay pandan w 
ap asire yo kapab jere responsablite yo pran yo. 

 
Pifò moun vle patisipe nan ede deside kisa travay la ye. Yo vle ede fòme desizyon gwoup la: ki 
pozisyon gwoup la pran, priyorite òganizasyon yo, aktivite espesifik k ap planifye yo, ak lòt pwen. 

 
Kèk moun ap vini nan gwoup ou an avèk eksperyans ak espètiz, epitou y ap anmezi pou antre toudwat 
nan wòl pou pran desizyon yo. Kèk lòt moun ap bezwen pou w montre fason pou yo fè kalite travay sa 
a. Patisipasyon tout moun enpòtan, kidonk w bezwen chèche konnen kijan pou travay avèk yo tout. 

Seksyon 3: Devlope ak Mennen Kanpay 

 
Pifò nan kesyon ou yo pa pral rezoud nan yon grenn jou, oswa menm nan yon semèn oswa nan 2 
semèn. Pwoblèm kominote ou genyen yo se pwoblèm ki souvan konplèks, ki genyen istwa long 
epi/oswa ki se rezilta dinamik ki depase domèn imedyat ou.  Pou fè fas seryezman avèk yon pwoblèm 
ou bezwen fè planifikasyon ki detaye. Ou dwe konsevwa yon kanpay ki kapab satisfè objektif ou yo, 
ak pote laviktwa, yon fason ideyal, plizyè viktwa nan pwosesis la. 

 
 

1) Reponn nan moman an, Planifye pou pwochen etap yo 
Genyen okazyon lè kesyon yo ap bay anpil presyon, oswa gwoup ou an bezwen reponn nan yon ijans, 
pa genyen tan pou planifye detay yon kanpay. Menm nan moman sa yo, li bon pou itilize analiz ak 
estrateji gwoup ou an te devlope kòm baz efò ou yo. Sof si kesyon ki te genyen an tèlman enpòtan ke li 
mete analiz ak estrateji ou an dout, li fè sans pou prepare baz travay ou – menm pou pwojè ijan ou yo – 
nan pèspektiv alontèm gwoup ou an te aksepte a. 

 
Si ou bezwen aji vit, li enpòtan pou reflechi sou travay ou te fè a apre ou te fin fè li. Sa kapab itil lè ou 
reflechi sou pwochen etap ki nan travay sa a.  

 
Amezi kanpay ou an ap devlope san pran souf, asire ou konsidere travay gwoup la te fè deja:  
 

o èske ou te aprann nouvo bagay sou kesyon an ak sou fason pou travay sou li 
 

o wè si te genyen erè pou pa fè yo alavni 
 

o eseye konprann si efò ou pou ijans lan te kapab ba ou avantaj lè ou patisipe nan kanpay kontini 
ou yo, epitou si se sa, kijan sa te ka rive 

 
Genyen lòt sitiyasyon kote pa genyen yon ijans, men genyen pwoblèm gwoup ou pa kapab evite, yon 
bagay ki mande atansyon ak aksyon. Pa egzanp, gwoup ou an ap travay sou dwa lokatè, men Vil la te 
fèk anonse plan li yo pou diminye nan finansman an pou yon sant gadri lokal. 

 
 

2) Defini pwoblèm ou  
 

Yon kanpay efikas genyen plizyè pati. Premye bagay ou bezwen fè se deside sou ki kesyon kanpay la 
ap konsantre. Gwoup ou ta kapab reyini pou konsantre sou yon kesyon oswa pwoblèm espesifik, 
kidonk desizyon sou kisa kanpay ou pral konsantre ta dwe pi fasil. Men sonje: fason pou site yon 
pwoblèm diferan ak fason pou defini detay yon kanpay. 

 
Si ou te deja deside sou ki pwoblèm kanpay ou an pral konsantre, ale nan pwochen seksyon an sou 
devlopman kanpay ou an. 

 
Si gwoup ou an toujou ap reflechi sou ki kesyon pou konsantre sou li, genyen plizyè bagay pou sonje. 
Nou pran lis sa a nan dokiman ki rele Òganizasyon pou Chanjman Sosyal. Se Midwest Academy ki 
pibliye dokiman sa a <www.midwestacademy.com/midwest-academy-manual>. 

 
Si ou satisfè pifò nan kritè sa yo, ou te pètèt chwazi yon bon kesyon pou travay sou li. 

1. Travay gwoup ou an ap fè sou kesyon sa a kapab pèmèt vin genyen yon amelyorasyon enpòtan 

nan lavi moun yo. 
 

2. Moun ki patisipe nan travay sa a kapab vin genyen eksperyans avèk plis konfyans nan pwòp 
pouvwa yo, pou konnen patisipasyon yo te make yon diferans ki pozitif. 

 
3. Gras ak travay ou fè sou kesyon sa a, w ap kòmanse chanje relasyon pouvwa a. Anpati sa rive 

paske pandan pwosesis travay ou an, ou t ap fòme pwòp gwoup ou epitou sa vin reprezante yon 
nouvo sant pouvwa poutèt pa li. 

 
4. Moun ki patisipe yo santi y ap fè “bon batay la”, yo patisipe nan yon bagay ki gen valè, enpòtan 

ak jis, elatriye. 
 
5. Pwoblèm nan ta dwe yon kesyon anpil moun panse ki enpòtan. Gwo gwoup moun sa yo ta dwe 

dakò avèk objektif ou tou, solisyon w ap travay pou li a. Answit, moun yo ta dwe kwè nan kesyon 
sa a – kwè tèlman ke yo bay tan ak enèji yo nan efò a. 

 
6. Sa ede si kesyon an fasil pou konprann. Nan pi bon sitiyasyon, ou p ap gen pou konvenk moun yo 

pou fè yo konnen se yon vrè pwoblèm epi solisyon an fè sans. Sa k pi bon menm se lè moun yo vle 
ede avèk patisipasyon yo nan efò ou yo. Pafwa bagay yo pa tèlman evidan epi li nesesè pou bay 
kèk eksplikasyon.  

 
7. Ou konnen ou genyen yon bon kesyon pou travay sou li lè ou konnen aklè kimoun ki sib ou – 

moun ki kapab ba ou sa ou vle a oswa ki kapab fè chanjman ki nesesè yo. Kèk pwoblèm genyen 
plis pase yon sib epi sa ap mande yon plan kanpay pi konplèks ak estrateji alontèm. 

 
8. Li pi bon pou deside sou yon kesyon ki pa separe yon gwoup, oswa moun ki nan kominote w la. 

Yon kesyon ki jwenn gwo sipò pral pi fasil pou travay sou li. Apre travay imedyat gwoup ou an fè, 
èske travay sou kesyon sa a ap fè gen plis moun k ap patisipe annapre nan kanpay kontini gwoup 
ou an? 

 
9. Finalman, e sa enpòtan anpil, kesyon w ap travay sou yo a, solisyon w ap chèche yo ak fason 

gwoup ou an fonksyone a ta dwe baze ak montre valè ak vizyon gwoup ou an. 
 
 

3) Devlope detay kanpay ou 
 
Avèk pèmisyon pa yo, n ap pran anpil enfòmasyon ankò nan Òganizasyon pou Chanjman Sosyal ke 
Midwest Academy pibliye nan <www.midwestacademy.com/midwest-academy-manual>.  

 
Planifikasyon kanpay ou vle di reflechi ak elabore detay yo nan omwen sis (6) kategori: 

 
1. Objektif kanpay la se objektif ki: alontèm, entèmedyè, ak akoutèm. 
2. Moun k ap patisipe yo, epi alye ak opozan yo. 

3. Sib w ap konsantre sou yo a - kimoun ki kapab bay repons pou enkyetid ou yo avèk aksyon 
konkrè. 

4. Ki taktik w ap gen pou itilize. 
5. Kijan kanpay sa a pral genyen enpak sou enkyetid kontini òganizasyon ou lan. 

6. Fason pou reyini tout eleman yo ansanm nan yon kwonoloji jeneral pou kanpay la. 

 
a. Objektif kanpay la 
Li pa itil pou kòmanse yon kanpay si ou pa genyen yon objektif nan lespri ou. Reyalizasyon objektif 
ou ka pran tan, kidonk l ap bon pou genyen pi piti objektif ou vle reyalize kòm tranplen oswa eleman 
debaz pandan pwosesis la. 

 
Kòmanse idantifye objektif alontèm ou. Answit, chèche konnen ki viktwa ou bezwen jwenn pou rive 
nan objektif alontèm sa a. Sa yo se objektif entèmedyè. Twazyèm etap la se fikse objektif akoutèm yo 
oswa objektif entèmedyè yo. Objektif sa yo ta dwe pi fasil pou reyalize epitou y ap ede angaje moun 
yo nan kanpay la anjeneral.  

 
Yon objektif akoutèm kapab yon bagay tankou fè yon reyinyon avèk manm Konsèy Minisipal ou oswa 
fè yon anons nan jounal kominote ou konsènan yon evènman ki pral genyen. Sèke antan yon gwoup, 
ou te fikse objektif sa yo, ou te travay pou reyalize yo, epitou ou te jwenn avantaj nan siksè ou.  

 
Menm jan li enpòtan pou genyen objektif yo pou kanpay ou, li trè enpòtan tou pou w anmezi pou re-
defini objektif sa yo lè travay ou ap vanse. Nan efò pou jwenn objektif akoutèm yo, ou ta kapab aprann 
yon bagay nouvo ki ta ka genyen enpak sou objektif entèmedyè ou yo. Menm jan tou, objektif alontèm 
ou yo ta ka bezwen chanje pandan w ap rasanble eksperyans travay gwoup la sou objektif akoutèm yo 
ak objektif entèmedyè yo. Sa vle di: li ta nesesè pou fikse objektif, egzamine fason travay la ap vanse, 
ak montre ou dispoze pou fè ajisteman nan pwochen nivo objektif yo. 

 
Yon zouti ki itil pou anpil gwoup lè y ap fikse objektif yo rele SMART, ki reprezante: 

Espesifik (Specific) - pozitif, detaye, byen defini 
Mezirab (Mesureable) - chif, kantite, konparezon 
Reyalizab (Achievable) - fezab, egzijib 
Reyalis (Realistic) - lè w konsidere resous yo 
Limit nan tan (Time-Bound) - yon kwonoloji defini 

 

b. Moun k ap patisipe yo 
Si gwoup ou an te dakò pou patisipe nan yon kanpay, ou ta dwe anmezi pou tire omwen gwoup moun 
debaz ki pral travay sou li a nan gwoup moun ki manm yo. Si sa pa kapab fèt, ou ta dwe re-panse 
kanpay sa a! 

 
Epitou, ou dwe jwenn moun ki pa nan gwoup debaz ou. Reflechi sou moun ki ta ka enterese sou 
pwoblèm sa a ak nan travay ou fè sou li:  

o poukisa yo enterese a kesyon sa a? 

o kisa yo ta ka jwenn si kanpay sa a gen siksè? 
o ki pouvwa - sitou anrapò ak kesyon sa a - yo genyen? 

 
Depi ou fin idantifye yon pi gwo gwoup sipòtè pou kanpay sa a, ou bezwen konnen kijan ou pral jwenn 
yo ak mennen yo vin patisipe nan efò a: 

o èske yo nan gwoup oswa nan lòt enstitisyon? 

o èske ou pral oblije jwenn chak moun apa? 
o èske genyen medya enfòmasyon ou kapab ale ladan oswa lòt fason pou jwenn moun yo? 

Montre ou espesifik otank posib lè w ap reponn kesyon sa yo. Enfòmasyon ou rasanble yo ap ede ou 
konnen kijan pou fè moun yo angaje ak ki taktik w ap dwe itilize.  

 
Genyen de (2) lòt kategori moun pou konsidere: 
 
Alye yo. Moun ak òganizasyon ki ka bay sipò men ki pa patisipe nèt nan kanpay ou an. Tank ou montre 
ou pi espesifik sou fason moun yo kapab bay sipò tank w ap gen plis chans pou yo bay sipò a. Ofri lide 
pratik pou sa yo ta ka fè epi rete lwen demann laj, flou  pou èd yo. 
Opozan yo. Se moun, gwoup ak enstitisyon ki p ap kontan si ou ta reyalize objektif ou yo. Si ou 
konnen poukisa yo ta ka kont ou – sa ki enpòtan pou yo – ou ta ka anmezi pou imajine aksyon yo ta ka 
fè. Si ou prepare pou reyaksyon nan kanpay ou sa kapab ede ou deside ki taktik pou itilize ak fason 
pou kontinye vanse. 

 

c. Sib pou konsantre sou li.   
Lè w ap planifye objektif ou yo, reflechi tou sou moun ki gen pouvwa pou pran desizyon ki nesesè pou 
reyalize objektif sa yo. Anjeneral, w ap jwenn opozisyon yon enstitisyon: yon  biwo oswa depatman 
gouvènman, yon sosyete prive, oswa yon ajans ki-pa-pou-fè-pwofi. Pafwa ou ka fè fas avèk plis pase 
yon enstitisyon.  

 
Sonje enstitisyon yo reyèl. Enstitisyon yo genyen moun, epi nan chak enstitisyon, genyen moun k ap 
pran desizyon ak moun ki responsab. Alòske li kapab enpòtan pou lonje dwèt sou fòs enstitisyonèl ki 
bezwen defye, kanpay ou an ap pi efikas si ou klè konsènan ki moun espesifik w ap konsantre sou yo. 

 
• Kimoun ki responsab? 

 
• Èske genyen lòt moun ki sou responsablite moun sa a epi/oswa lòt moun k ap fè yo bay repons? 

 
• Kijan ou kapab apwoche moun sa a?  Ki etap ou dwe fè anvan ou fè kontak dirèk avèk moun sa a? 

 
• Ki kalite presyon ou panse k ap fè moun sa a pi fasil pou bay repons? 

 
Kapab genyen tou moun ou dwe deziyen kòm sib segondè. Moun sa yo se moun ki pa genyen menm 
pouvwa ak sib primè a, men yo anmezi pou enfliyanse sib primè ou an epitou/oswa yo se moun ou 
kapab konekte avèk yo pi fasil. Se pa tout kanpay k ap genyen sib primè ak sib segondè alafwa, men 
tout kanpay bezwen genyen yon sib. 

 
Yon lòt bagay konsènan sib yo: Yo se moun. Se dapre wòl yo jwe nan yon enstitisyon – ak pouvwa yo 
genyen pou pran desizyon yo – ki fè yo reprezante yon sib. Paske yo se moun, yo genyen divès kalite 
repons tou, valè yo vle respekte ak alyans avèk lòt moun ki enpòtan pou yo. Tank ou kapab chèche 
konnen kichòy sou moun nan tank w ap gen plis chans pou anmezi pou itilize taktik ki kapab ede fè 
moun sa a pran desizyon w ap travay pou jwenn nan.  

 
d. Taktik pou itilize 
Taktik yo se zouti ki itilize pou bay estrateji ou an fòs: aktivite, aksyon, evènman ak tout lòt bagay ou 
itilize pou atire atansyon sou objektif ou yo, pou atire moun nan travay ou, epi/oswa pou aplike 
presyon kote ak lè li nesesè. 

Taktik ou yo ta dwe annakò avèk valè ak vizyon òganizasyon ou, men apa sa, pa vrèman gen taktik ki 
bon ak move fondamantalman. Kesyon an se ki taktik k ap ede avanse kanpay ou an? Yon taktik 
gendwa fè sans nan kòmansman yon kanpay, men li mwen itil pandan w ap vanse, epi nan sans kontrè, 
yon taktik gendwa fè bon sans annapre nan yon kanpay men li pa bon nan kòmansman. 

 
Li bon lè ou kapab devlope yon kalandriye pou itilize taktik ki apiye youn sou lòt. Menmsi li pa posib, 
ou ta dwe toujou ap chèche taktik moun kapab rekonèt yo ladan ak atire atansyon moun yo tou pou yo 
patisipe. 

 
Genyen plizyè kesyon pou konsidere lè w ap deside ki taktik pou itilize ak kilè pou itilize yo: 

 
• Èske taktik sa a ap ede ou atire plis atansyon sou kesyon an ak sou kanpay ou an? 

 
• Èske itilizasyon taktik sa a ap ede lòt moun yo konprann pi byen sa w ap travay sou li a ak sa 

ou vle reyalize a? 
 

• Èske genyen taktik ou te itilize anvan ki te efikas epi sa ou kapab aprann nan taktik ou te itilize 
ki pa t mache yo? 
 

• Ki lide nouvo ak kreyatif ou kapab prezante? 
 

• Èske taktik sa a ede ou atire atansyon sou sib ou an(yo)? Si se non, èske genyen yon lòt rezon 
pou itilize taktik sa a? 
 

• Èske ou genyen resous ki nesesè pou itilize taktik sa a avèk efikasite? Pouvwa moun yo, lajan, 
tan moun yo, elatriye. 
 

• Èske moun ki patisipe nan kanpay sa a prepare pou fè pa sa a e patisipe nan taktik sa a? Èske 
moun yo ap renmen patisipe nan sa epitou èske itilizasyon taktik sa a ap ede atire lòt moun nan 
kanpay ou an? 

 
• Kijan itilizasyon taktik sa a ap ede ou devlope gwoup ou an?  

 

e. Pwoblèm òganizasyonèl 
Ou bezwen fè bilan resous gwoup ou an genyen ki disponib pou mete nan kanpay sa a, resous ou pa 
genyen nan moman an men ke ou bezwen jwenn pou kapab mennen kanpay la, epitou sa ou ta dwe 
retire nan kanpay la opwendvi fòmasyon gwoup ou an. 

 
Pami egzanp resous ou ka genyen oswa ou ta ka bezwen pou jwenn, genyen: 

o salè pou ekip la, si li nesesè 
o pouvwa moun k ap sèvi kòm volontè yo 
o espas kote pou travay 
o telefòn ak aksè nan entènèt 
o kopi/enpresyon 
o espas pou reyinyon ak evènman piblik 
o lajan pou peye pou kèk nan atik sa yo, ak lòt depans ki ka prezante 

 
Lè w ap idantifye resous ki nesesè pou mennen kanpay la, w ap wè byen vit sa ou genyen deja ak sa ki 

toujou nesesè. Li enpòtan pou genyen yon plan pou mete resous sa yo ansanm.  

 
Ou ta dwe fè yon evalyasyon tou sou sa gwoup ou an oswa òganizasyon ou lan espere retire nan travay 
k ap nesesè pou mennen kanpay sa a. Pa egzanp: 

 
o Èske ou kapab atire lòt moun nan travay gwoup ou an ap fè nan moman an? 

 
o Èske travay sou kanpay sa a ap fè yo wè gwoup ou an pi byen e bay li plis pouvwa nan 

kominote ou la oswa nan Vil ou an? 
 

o Si ou gen siksè nan kanpay sa a, èske l ap louvri pòt pou lòt travay ou vle fè a? Epitou si ou pa 
gen siksè, èske sa ap mete reta sou lòt efò ou yo? 

 
o Èske l ap posib pou ranmase lòt lajan pou kanpay sa a oswa èske lajan jeneral gwoup ou an ap 

depanse? Èske l ap posib pou itilize kanpay la ak aktivite kanpay la pou ranmase lajan? 
 

o Èske travay sou kanpay lan pral absòbe tan estaf ak/oswa volontè aktyèl gwoup ou an nèt? 
Epitou si sa fèt, èske gwoup ou an ap toujou retire ase pwofi de kanpay la pou jistifye 
itilizasyon tan estaf la ak volontè yo? 

 

f. Kwonoloji 
Yon zouti enpòtan nan planifikasyon kanpay ou se yon kwonoloji. Kwonoloji yo kapab kouvri travay 
ou pou pwochen semèn yo, pou yon mwa, pou pwochen sis (6) mwa yo oswa pou yon ane – kèlkeswa 
dire tan ou vle a. Ou ta dwe anvizaje fè plizyè kwonoloji diferan: 

 
o youn pou tout kanpay la 

o youn pou reyalize objektif entèmedyè yo 
o kantite w ap bezwen an pou reyalize objektif akoutèm ou yo e menm kèk nan pwojè oswa 

aktivite espesifik yo nan yon objektif akoutèm 
 

Bi an se pou bay gwoup ou yon gid sou fason ou planifye sòti yon kote pou ale yon lòt kote: mezi 
espesifik ou dwe pran, ak nan ki lòd ou dwe pran yo. Lè ou mete chak etap sou yon kwonoloji – 
ikonpri moun ki responsab pou etap sa yo – w ap kòmanse wè kijan pyès yo antre youn nan lòt. Epitou 
w ap wè kote bagay yo pa annamoni, kote yon bagay manke oswa kote yon bagay bezwen ajiste. 

 
Si ou genyen yon kwonoloji alekri sa kapab ede tout gwoup ou an rete sou bon wout. Tout moun kapab 
wè kisa ki dwe rive toutolon wout la ak lè bagay yo sanble anreta. Se moman pou yon evalyasyon sou 
fason kanpay la ap vanse, ak moman pou wè si gen ajisteman ki dwe fèt nan kanpay la anjeneral oswa 
nan nenpòt detay kanpay la. 

 
 

4) Kenbe kanpay ou sou bon wout 
 
Byen reflechi sou plan pou kanpay ou pa nesesèman vle di tout bagay pral pase jan ou te espere yo fèt 
la. Sa vre lè w ap fonksyone avèk moun: sa ou te panse ki ta dwe fèt nan yon sèten fason pa fèt; lide 
tounèf ak nouvo pwoblèm prezante; aksyon ou yo deklanche repons ou pa t prevwa; epi plis toujou.  

 
Defi a se pou rete konsantre epi pa devye de pwosesis la. Pa genyen anyen ki mal nan re-travay plan ou 

yo lè sa nesesè, men sa pa ta vle di ou fèt pou chanje kesyon w ap travay sou li a oswa chanje objektif 
alontèm ou yo. Pwen an se rete konsantre nan sa ki te fè ou pran desizyon pou kòmanse kanpay sa a 
toudabò ak fè nenpòt ajisteman apatide menm pwen kòmansman an. 

 
Menmsi pa genyen pwoblèm evidan ki fòse ou re-panse detay kanpay ou an, li fè sans pou fè yon 
evalyasyon detanzantan pou asire bagay yo ap vanse nan direksyon ou vle a.  
Menm kèk bagay w ap gen pou egzamine: 

 
1) Èske objektif kanpay la toujou enpòtan? 

o Èske kondisyon yo te chanje depi ou te fikse objektif kanpay ou an? 

o Èske genyen nouvo enfòmasyon ki parèt ki ta ka chanje objektif ou yo? 
o Èske genyen yon bagay nouvo ki parèt ki kapab yon objektif pi ijan? 

 
2) Èske ou rete fidèl a plan kanpay ou an? 

o Èske travay la ap vanse selon kwonoloji ou te devlope a? 
o Èske dat limit yo respekte? Si yo pa respekte, èske sa se yon pwoblèm ki prezante souvan? 

o Èske ou te anmezi pou itilize taktik ou te vle yo, ak fòme alyans ou te swete yo? Si sa pa t fèt, 
poukisa? 

 
3) Èske resous ou bezwen pou kanpay sa a vini ansanm? 

o Èske resous ou genyen ki disponib yo apwopriye pou responsablite yo? 
o Èske ou bezwen resous ou pa t prevwa oswa ou te reflechi sou yo anvan? 

o Èske ou bezwen plis tan pou jwenn resous ou bezwen yo? Oswa èske ou panse li pa pral posib 
pou jwenn resous ou te espere jwenn yo? 

 
4) Èske ou kapab evalye pwogrè w ap fè yo? 

o Pandan ou t ap devlope plan kanpay ou an, èske ou te entwodui ki fason ak kilè pou evalye 
pwogrè ou? Si ou pa t fè sa, ou ta dwe ajoute yo. 

o Èske ou reyalize nenpòt nan objektif akoutèm yo oswa èske ou te rive pi pre pou reyalize yo? 
o Èske ou te anmezi pou devlope òganizasyon ou nan yon fason ki kapab evalye? 

 
Detanzantan w ap gen pou fè yon evalyasyon sou fason kanpay la ap vanse. Pa gen nesesite pou fè sa 
twò souvan: si kanpay ou sipoze fèt pandan 6 mwa, ou dwe pètèt fè yon egzamen sou 3 mwa nan 
travay la; si se yon kanpay k ap dire yon ane, ou ta dwe fè yon egzamen yon fwa chak 4 mwa. Bay tèt 
ou ase tan pou fè yon gwo pati nan travay la, ak ase tan pou fè nenpòt ajisteman ki nesesè. 

Seksyon 4: Sansibilizasyon 

 
Lè òganizatè kominote yo di "sansibilizasyon", anjeneral yo vle di efò pou pote mesaj la ba lòt moun 
yo ak pou atire lòt moun nan aktivite yo ak nan òganizasyon an. Se yon mo ki pa gen presizyon pou 
travay ki kapital. 

 
Òganizasyon, alabaz, sa konsène travay avèk moun. Antan òganizatè, nou kwè chanjman posib epi – sa 
ki pi enpòtan – lè moun yo enfòme, motive, enspire e ekipe avèk zouti ki nesesè, yo kapab vin ajan 
aktif pou fè chanjman sa a. Avèk sa kòm fondasyon nou, nou vini rapidman nan kesyon sou fason pou 
konekte avèk moun. Epi se tout sa ki sansibilizasyon an. Li ta ka pi bon pou rele li etabli kontak e non 
pa sansibilizasyon. Kèlkeswa jan nou rele li, genyen kèk eleman debaz ou dwe sonje. 

 
 

1) Poukisa pou fè sansibilizasyon? 
 

Genyen plizyè rezon pou fè plan sansibilizasyon, epitou nan anpil ka rezon sa yo konplemantè: 
 

1. Ou vle moun ki nan kominote ou la konnen kichòy sou evènman oswa aktivite w ap planifye a, 
epitou ou vle pou yo patisipe ladan. 
 

2. W ap eseye fè plis moun nan kominote ou la patisipe anjeneral nan kanpay oswa pwojè w ap 
travay sou li a, pa senpleman nan yon sèl aktivite. 
 

3. Ou vle moun nan kominote ou ki poko gen enfòmasyon sou gwoup ou konnen kichòy sou li, 
epitou ou vle fè yo patisipe avèk ou nan yon fason kontini. 
 

4. Pou chak nan twa (3) kategori ki anwo a, ou kapab reflechi tou sou fè sansibilizasyon pou 
moun ki palòtbò kominote w la. 

 
 
2) Kimoun w ap tabli kontak avèk yo? 

 
Desizyon sou moun ou dwe kontakte detèmine apatide sa ou ap envite yo fè, fason ou espere angaje yo 
nan travay ou an ak fason ou te reponn kesyon yo ki anwo a. 

 
Li ta ka pi bon pou konekte avèk moun yo nan zòn jeyografik limite, oswa anndan yon gwoup sipòtè 
espesifik. Pa egzanp, si w ap eseye pwoteje yon jaden kominotè nan zòn nan, premye gwoup moun ou 
dwe kontakte se moun k ap viv nan blòk ki pi pre jaden an. Si w ap batay pou yon nouvo teren jwèt 
pou timoun ki nan tout katye ou lan, w ap gen pou kontakte moun nan yon pi gwo zòn jeyografik. 

 
Repons pou kesyon sa a - kimoun w ap eseye tabli kontak avèk li - trè raman "nenpòt moun." Sa a se 
yon kategori ki twò gran, epi, sof si ou genyen anpil kantite resous, li pa reyalis. Li enpòtan pou w 
espesifik otank posib. 

 
Fè yon lis:  
• gwoup ou panse ki ta bay yon repons pozitif lè w kontake yo 

 
• gwoup ou gendwa pa sèten k ap bay yon repons pozitif men ou vle pou yo konnen kichòy sou 

gwoup ou an ak sou aktivite ou yo menmsi yo pa patisipe kounye a 

• kote moun ou panse k ap enterese yo rasanble deja 
 
• moun enpòtan kote non moun sa yo gendwa ede ou kontakte lòt moun 

 
Pa bliye pouvwa nan kontak pèsonèl ke moun nan gwoup ou an genyen deja. Si moun yo rele pwòp 
zanmi yo, vwazen yo, kòlèg travay yo, moun yo ale lekòl avèk yo oswa moun yo patisipe nan 
enstitisyon relijye avèk yo, elatriye. ansanm n ap jwenn anpil-anpil moun. 
 
 
3) Zouti Sansibilizasyon 

 
Desizyon sou ki zouti pou itilize pou bezwen sansibilizasyon dwe fèt selon kimoun ou vle jwenn, ki 
kalandriye ou, ak kijan kantite moun ki pral fè travay sa a. Si ou panse ou dwe jwenn moun yo nan 
pase yon anons nan televizyon - sètènman yon fason pou jwenn moun - ou bezwen gen lajan pou 
pwodui anons lan ak pou achte lè televizyon an! Sa vle di, fè plan ki annamoni avèk kapasite ou 
ansanm avèk objektif ou yo pou sansibilizasyon an tou. 
 
a) Pale avèk moun yo dirèkteman! 
• frape pòt yo 
• rele moun yo nan telefòn 
• rele kontak ou genyen avèk lòt gwoup yo, òganizasyon yo ak enstitisyon yo  
• fè anons yo nan evènman ak aktivite lòt gwoup yo - natirèlman, avèk pèmisyon yo! 
• mete tab dokiman yo nan zòn ki gen anpil moun yo 

 
 
b) Distribiye avi ekri, depliyan oswa feyè 
• distribiye yo kote moun reyini oswa pase an grann kantite - estasyon tren, sipè-makèt, sal sinema, 

elatriye. 
• distribiye yo nan evènman oswa aktivite kote moun ki ap patisipe yo ta ka enterese nan travay ou 

an 
• kite yo nan sant kominotè, libreri, lavri otomatik, oswa lòt kote moun rasanble 
• afiche yo kote ou kapab fè sa legalman: tablo afichaj ki nan sant kominotè yo, enstitisyon relijye yo 

ak lekòl yo; nan fasad magazen yo; nan sal kominotè gwo bilding apatman yo - asire ou jwenn 
pèmisyon pou afiche yo! 

• mete yo anba pòt vwazen ou yo 
 

c) Nouvo teknoloji 
• voye avi yo nan tout lis imèl apwopriye ki bon pou itilize pou aktivite ou vle atire moun yo ladan 

an 
• fè enfòmasyon yo byen parèt sou pwòp sit wèb pa ou, epi mande lòt gwoup yo mete yo sou sit wèb 

pa yo 
• si ou kapab, fè yon videyo kout epi mete li sou YouTube, ou ta dwe distribiye lyen an toupatou  
• asire manm gwoup ou an itilize tout rezo sosyal yo patisipe ladan - FaceBook, MySpace, elatriye. - 

epitou asire moun ki itilize Twitter sèvi avèk li pou fè mesaj la transmèt 
 

d) Ekspedisyon pa Lapòs 
• Nan laj kominikasyon elektwonik, ekspedisyon yon bagay nan ansyen fason ta ka anfèt atire 

atansyon yon moun. Asire ou kite ase tan pou jere pwosesis pou fè ekspedisyon pa lapòs ak pou fè 
pote li ba moun yo. Epitou asire ou genyen lajan ki nesesè pou peye pou frè postaj la ak pou fè kopi 
yo. 



 23 
 

e) Atik ki vizib 
• Menmsi ou pa kapab mete anpil mo sou yon otokolan, sou yon ensiy oswa mayo, menm jan ak sou 

yon feyè, ou kapab voye yon mesaj ki klè e fò san ou pa depanse anpil lajan 
o otokolan yo pi bon mache pou enprime epitou yo fasil pou òganize - men asire yo ale nan 

kote yo kapab ale legalman! 
o ensiy yo pi dirab men yo koute plis lajan pou pwodui yo 
o mayo yo bon sitou nan tanperati ki pi cho epitou yo pi bon lè yo pwodui bonè ase pou 

genyen yon dire konsèvasyon ki long 
 

f) Medya 
• fè tout sa ou kapab pou jwenn medya gratis - anjeneral sa rele "medya aki" (ann anglè earned 

media)  
o voye avi pou laprès ak nòt pou laprès  
o òganize yon konferans pou laprès oswa lòt evènman ki vize pou atire atansyon medya yo 
o voye lèt ba redaktè anchèf yo 
o fè moun yo rele nan emisyon-deba yo 
o chèche fè enprime atik sou opinyon oswa yon kolaborasyon espesyal 
o voye enfòmasyon yo nan lis "pwogram evènman kominotè yo" oswa "tablo afichaj" nan 

plizyè medya enfòmasyon 
• si ou genyen resous, achte medya yo  

o anons nan jounal 
o anons nan radyo 
o anons nan televizyon 

 
 

4) Pou fè yon plan sansibilizasyon 
 

Plan sansibilizasyon ou yo ta dwe fè pati, e entegre nan plan kanpay jeneral ou yo. Li pa ase pou di 
sansibilizasyon an pral yon pati travay ou. Ou bezwen yon plan pou fason w pral fè sansibilizasyon an. 

 
Kèk bagay pou konsidere lè w ap detèminen plan sansibilizasyon ou yo: 

 
• ki kalite moun ki enterese nan kesyon w ap travay sou li a? 

 
• dapre evènman oswa aktivite ou envite moun yo ladan an, kimoun ou panse ki kapab gen plis chans 

enterese patisipe? 
 

• èske moun ou vle jwenn yo nan yon gwoup, òganizasyon, oswa lòt antite sosyal - oswa èske w ap 
sitou eseye jwenn moun yo endividyèlman? 
 

• ki objektif ou pou kantite moun ou vle jwenn yo - konbyen moun ou ta renmen ki patisipe nan 
evènman ou lan, epitou konbyen moun ou panse ou dwe enfòme sou evènman an pou ou kapab 
reyalize objektif to patisipasyon ou lan?  
 

• èske ou genyen ase moun pou fè travay sansibilizasyon ou vle fè a? 
 

Pandan w ap fè plan ou, reflechi sou ki zouti sansibilizasyon ou kapab itilize, ak fason pou mete plizyè 
ladan yo ansanm kòm yon pake sansibilizasyon. Li bon pou genyen priyorite ki defini aklè pou 

sansibilizasyon ou lan: ki bagay ou dwe fè sitou, epitou ki zouti sansibilizasyon ou ta renmen itilize si 
ou kapab. 

Finalman, pa pè eseye yon nouvo bagay! 
 


